
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

গল্পকল্প



 গড। আমার পুত্র যিশু জন্মাবার প্রায় চার হাজার বৎসর আগে।

 ব্রহ্মা। তার আগে কি করা হ’ত?

 গড। বাংলা বাইবেল পড় নি বুঝি? ‘ঈশ্বরের আত্মা জলমধ্যে নিলীয়মান ছিল।’

 ব্রহ্মা। অর্থাৎ ডুব মেরে ঘুমচ্ছিলে। আমাদের নারায়ণ ডোবেন না, ভাসতে ভাসতে নিদ্রা যান। আল্লা তালা কি বলেন?

 পীর। কোরান শরিফ প’ড়ে দেখবেন, তাতে সব কুছ লিখা আছে।

 গড। ব্রহ্মা, তুমি না বিষ্ণুর নাইকুণ্ডু থেকে উঠেছিলে? তোমারও নাকি জন্মমৃত্যু আছে?

 ব্রহ্মা। তাতে কি হয়েছে। আমার এক-একটি জীবনকালই যে বিপুল, একত্রিশের পিঠে তেরটা শূন্য দিলে যত হয় তত বৎসর। তুমি যখন জলমধ্যে নিলীয়মান ছিলে তখনও আমি দেদার সৃষ্টি করেছি।

 নারদ কৃতাঞ্জলি হয়ে বললেন, প্রভুরা, আমি বলি কি কে বড় কে ছোট সে তর্ক এখন থাকুক। আপনারা তিন জনেই সভাপতিত্ব করুন।

 সেণ্ট পিটার বললেন, সেই ভাল। পীরসাহেব নীরবে ডাইনে বাঁয়ে উপরে নীচে মাথা নাড়তে লাগলেন।

